
GOUVÈNÈ HOCHUL BAY MIZAJOU SOU PWOJÈ MODÈNIZASYON BELMONT 
PARK  

  
Amelyorasyon bidjè egzekitif ane fiskal 2024 Gouvènè a fasilite a pou pote plizyè 

milye djòb ak plis pase 150 milyon dola chak ane nan aktivite ekonomik  
  

NYRA pou konplete nouvo Belmont Park la an 2026  
  

Detay sou achitekti a disponib isit la  
  
  
Gouvènè Kathy Hochul te anonse jodi a yon kalandriye pwojè ak mizajou adisyonèl sou 
konstriksyon nouvo enstalasyon kous pi-san nan Belmont Park, kote Belmont Stakes 
twouve l nan Konte Nassau. New York Racing Association, ki pral sipèvize konstriksyon 
an, te pibliye yon seri detay sou achitekti pou reyalize vizyon pwojè a. Pwojè sou plizyè 
ane ki ta dwe fini nan T3 nan ane 2026, pral konstwi yon nouvo Belmont Park ki pral 
jenere 1 milya dola nan enpak ekonomik ki gen rapò ak konstriksyon epi kreye 3,700 
djòb ki gen rapò ak konstriksyon. Apre retou kous pi-san yo nan Belmont an 2026, 
aktivite kous ak lòt aktivite ki pa kous nan nouvo etablisman an pral jenere 155 milyon 
dola nan pwodiksyon ekonomik anyèl epi pwodui 10 milyon dola nan nouvo revni taks 
eta ak lokal chak ane. An 2023, Bidjè Egzekitif Gouvènè Hochul la te genyen ladan l 
yon pwopozisyon pou NYRA pou modènize Belmont Park la, epi Bidjè Ane Fiskal 2024 
ki te adopte a te akòde apwobasyon sa ki bay NYRA yon prè 455 milyon dola pou bati 
destinasyon espòtif ak lwazi klas mondyal nan Elmont, New York.  
  
"Reyamenajman Belmont Park se yon envestisman enpòtan nan youn nan lokal espòtif 
ki pi istorik nan New York,” Gouvènè Hochul te deklare. "Nouvo etablisman an pral 
sipòte kous pandan tout ane a, plizyè milye nouvo djòb pou moun Long Island yo epi 
bay yon eksperyans amelyore pou kliyan k ap patisipe nan Belmont Stakes ikonik pou 
jenerasyon k ap vini yo."  
  
NYRA pran angajman pou l travay avèk travay òganize ansanm ak Biznis Minorite ak 
Fanm Posede (Minority- and Women Owned Business Enterprise, MWBE) ki Sètifye 
nan Eta New York ak Biznis Veteran ki Andikape nan Sèvis Posede (Service Disabled 
Veteran-Owned Businesses, SDVOB) pou konstwi yon bilding ki byen reflete evolisyon 
kous pi-san ak pari depi dènye fwa Belmont te renove nan ane 1960 yo. An konsekans, 
NYRA pral ranplase estrikti 1.25 milyon pye kare ki egziste deja a ak yon bilding apeprè 

275,000 pye kare ki gen ekipman modèn ak òf ospitalite fanatik espò yo ap atann 
kounye a. Jan yo note sa nan soumisyon fòmèl materyèl NYRA bay Komisyon 
Sipèvizyon Franchiz (Franchise Oversight Board, FOB) Eta New York, nou ka gade isit 
la, demolisyon tribin/paviyon Belmont Park aktyèl la ta dwe kòmanse nan mwa mas epi 
kontinye jiska kòmansman mwa jiyè. Nouvo bilding nan pral kòmanse pran fòm nan 
kòmansman ane 2025 avèk enstalasyon beton estriktirèl. Eleman ki rete nan bilding lan 
ki gen ladan fasad eksteryè a, do kay ak gwo ovan ap ajoute pandan 2025.  
  
Jan sa te anonse deja, Festival Kous Belmont Stakes 2024 la pral fèt nan Saratoga 
Race Course pou premye fwa nan 156 ane istwa li. Chanjman lokal la pral pèmèt 
konstriksyon nouvo Belmont Park kontinye san enteripsyon. Malgre ke Belmont Stakes 
Day 8 jen an te vann nan yon tan rekò, tikè yo rete disponib pou 6, 7 ak 9 jen.  
  
NYRA te devlope yon plan pwojè ki pral pèmèt Belmont Stakes retounen nan Belmont 
Park nan mwa jen 2026 anvan ouvèti total nouvo bilding lan, ki pwograme pou septanm 
2026. Malgre lokal pou chanpyona mondyal Breeders' Cup 2026 la poko detèmine, 
nouvo Belmont Park la pral konplè epi pare pou òganize Breeders' Cup 2026 la si 
opòtinite a prezante. Breeders’ Cup te anonse angajman li pou ajoute Belmont nan 
wotasyon lokal òganizatè apre modènizasyon NYRA fè nan etablisman an.  
  
Anplis amelyorasyon Belmont ki fèt pou fanatik yo, NYRA angaje l pou l elaji kanpay li 
ap fè a pou modènize zòn etab Belmont ak pati pa dèyè pou akomodasyon an lè l 
konstwi twa nouvo dòtwa jiska 2026. NYRA pral fè plis envestisman tou pou amelyore 
kalite lavi nan kominote ki nan pati pa dèyè a, tankou:  

• Amelyorasyon nan etablisman medikal sou sit la  

• Enstale yon sistèm sekirite modèn Blue Light  
• Amelyore enstalasyon sal lwazi ak kwizin pis yo  

• Renovasyon jimnazyòm sou sit la  

• Aplikasyon nouvo estrateji pou diminye inondasyon  

• Asire Aksè a Wi-Fi ki fyab  

• Ranplase kloti nan tout pati pa dèyè pou akomodasyon an  

• Amelyore vwayaj milti-modal atravè konstriksyon depo bisiklèt  
• Evalye posibilite apatman sibvansyone pou efikasite fòmatè asistan  

  
Nouvo tribin Belmont an, ke konpayi achitekti popilè Populous ap konsevwa an 
konjonksyon avèk NYRA, pral ogmante anpil kantite espas vèt san estrikti ki disponib 
pou fanatik yo lè li diminye anprent global bilding nan. Epi akoz tinèl pou machin ak 
pyeton yo ki bay aksè nan teren 18 ekta Belmont pou premye fwa, nouvo Belmont Park 
la pral bay fanatik yo ak kominote ki antoure a plis espas ouvè pase anvan. Kòm 
premye konstriksyon pis kous ki fèt Etazini nan prèske 40 ane, nouvo Belmont Park la 
pral reflete siksè kontinyèl kous pi-san nan Eta New York pandan l ap ranfòse estati 
pwopriyete a kòm yon kapital kous cheval yo rekonèt entènasyonalman.   

Pandan nouvo Belmont Park la pral gen menm kapasite 50,000 moun tankou lokal ki 
deja egziste a, yo te ajiste òganizasyon chèz, swit, ak espas pou kanpe pou akomode 
prezans fleksib sezonye. Ajoute yon bilding ivè ansanm ak nouvo sifas kous ak yon pis 
sentetik pral mennen nan yon etablisman ki apwopriye pou òganize kous pi-san pandan 
tout ane a. Jan Bidjè Adopte 2024 la mande, NYRA pral konsolide tout aktivite kous ak 
fòmasyon nan sid eta a nan nouvo Belmont Park la pou debloke 45 ekta tè Eta New 
York posede nan Aqueduct Racetrack pou opòtinite devlopman.  
  
Senatè Eta a Leroy Comrie te deklare, "Reyamenajman ak rajenisman Belmont Park 
pral pote devlopman ekonomik tanjib nan kominote a, avèk bon travay sendika ak 
opòtinite pou biznis lokal yo. Mwen bat bravo pou Gouvènè Hochul, patnè mwen yo nan 
lejislati a ak tout kominote Belmont Park la paske yo travay ansanm pou avanse pwojè 
enpòtan sa a."  
  
Senatè Eta Joseph P. Addabbo Jr. te deklare, "Transfòmasyon Belmont Park pou 
tounen yon etablisman kous modèn pral benefisye tout Nouyòkè yo ak gwo travay 
sendika yo, amelyore enstalasyon pati dèyè a ak ekipman ki modènize. Mwen remèsye 
Gouvènè Hochul paske li fè pwojè enpòtan sa a vin yon reyalite, e mwen espere wè 
pwogrè reyamenajman an."  
  
Manm Asanble a Michaelle C. Solages te deklare, "Transfòmasyon Belmont Park an 
nan yon faktè ekonomik renouvle ap fèt ak amelyorasyon nan pati dèyè pou 
akomodasyon an ak ekipman klas mondyal – epi tout bagay ap fèt ak patnè sendika 
nou yo. Detay sa yo ak etap enpòtan sa yo montre angajman New York pran anvè 
kominote a, epi mwen remèsye Gouvènè Hochul paske li te travay avèk mwen pou fè 
pwojè sa a vin yon reyalite."  
  
Manm Asanble J. Gary Pretlow te deklare, "Belmont Park te fè pati estrikti kiltirèl New 
York depi lontan, e grasa Gouvènè Hochul, amelyorasyon sa yo pral etabli plis eritaj li 
nan eta nou an. Pwojè sa a se yon transfòmasyon, ki gen benefis reyèl pou katye ki 
alantou a, kominote nan pati pa dèyè a ak tout Eta New York."  
  
Majistra Vilaj Floral Park Enkòpore a, Kevin Fitzgerald, te deklare, "Inc. Village of 
Floral Park kontan anpil pou l wè plan yo pou yon nouvo Belmont Park modèn k ap 
vanse. Pou prèske 120 ane ki sot pase yo, Belmont Park te yon vwazen ekselan nan 
Floral Park epi nou espere gen premye etablisman kous cheval Etazini nan lakou nou 
an. Anplis de sa, kòm yon pati nan Konsèy Konsiltatif Kominotè Belmont, Administratè 
Chiara ak mwen menm apresye NYRA kenbe kominote lokal yo ajou pandan kèk mwa 
ki sot pase yo, pa sèlman ak mizajou sou pwojè a, men tou konsènan aplikasyon 
sijesyon manm komite yo te fè pou amelyore plis angajman NYRA anvè kominote nou 
yo. Nou espere travay ak NYRA sou pwojè enpòtan sa a pou tout vwazen Belmont yo."  
  
Prezidan ak Direktè Egzekitif Jeneral NYRA, David O'Rourke, te 
deklare, "Transfòmasyon Belmont Park pral sekirize avni kous pi-san nan Eta New 
York, kreye plizyè milye djòb epi mennen touris nan Long Island ak rejyon an pou plizyè 
deseni k ap vini yo. NYRA pran angajman pou l konstwi yon destinasyon klas mondyal 



ki pral fikse estanda mondyal la pou yon enstalasyon kous, epi nou remèsye Gouvènè 
Hochul pou opòtinite pou reyimajine Belmont nèt."  
  
Prezidan Konsèy Administrasyon NYRA, Marc Holliday, te deklare, "Nouvo 
Belmont Park la pral yon enstalasyon kous ak amizman modèn ki pral pran plas li sou 
sèn mondyal la nan mitan lokal anblematik tankou Ascot, Longchamp ak The Curragh. 
Se yon onè pou nou konsevwa ak devlope yon lokal ki pral atire amatè kous epi atire 
yon nouvo jenerasyon fanatik. Gras a lidèchip Gouvènè Hochul, nouvo Belmont Park la 
pral rekonèt imedyatman kòm yon moniman nan New York ak senbòl apèl dirab kous 
pi-san bon jan kalite."  
  
Prezidan ak Direktè Egzekitif Jeneral Asosyasyon Long Island (Long Island 
Association, LIA) lan, Matt Cohen, te deklare, "Nouvo Belmont Park la pral yon motè 
ekonomik pou Long Island ki pral kreye djòb epi mennen touris nan rejyon nou an 
pandan plizyè dizèn ane k ap vini yo pandan l ap mete tèt ansanm ak UBS Arena 
adjasan an pou montre yon konplèks espò ak amizman dènye modèl fanatik yo ka ale 
ladan soti nan nouvo Estasyon LIRR rive nan Elmont. Mwen felisite Gouvènè Hochul ak 
NYRA pou angajman yo pran anvè Long Island epi mwen espere wè vizyon yo vin yon 
reyalite nan mwa ak ane k ap vini yo."  
  
Prezidan ak Direktè Egzekitif Jeneral Business Council of New York State, 
Heather Mulligan, te deklare, "Eta New York se peyi cheval, epi konstriksyon yon 
nouvo Belmont Park pral sipòte yon seri ti biznis ak gwo biznis atravè eta a. Nou te 
sipòte pwojè sa a depi nan kòmansman li paske kous chwal vle di travay ak opòtinite 
ekonomik pou New York, e se egzakteman sa nouvo Belmont Park la pral pote."  
  
Manm Konsèy Konsiltatif Lokal Belmont Park, Sandra Smith, te deklare, "Avni 
Belmont Park enpòtan anpil pou Elmont, kidonk li enteresan pou nou wè yon plan ki 
agrandi espas vèt pou kominote a pandan l ap modènize etablisman an jeneral. 
Gouvènè Hochul ak zanmi nou yo nan NYRA gen rezon pou yo envesti nan avni 
Elmont, epi nou remèsye yo paske yo konsantre yo sou kreye travay ak opòtinite 
ekonomik pou Long Island."  
  
Prezidan Chanm Komès Elmont, Julie Marchesella, te deklare, "Belmont Park 
kanpe nan sant Elmont, e li te yon pwen santral nan kominote nou an pandan plizyè 
dizèn ane. Se poutèt sa fanmi nan Elmont yo te tann avèk enpasyans yon Belmont Park 
renouvle, epi nou bat bravo pou Gouvènè Hochul ak zanmi nou yo nan NYRA paske yo 
fè pwojè sa a vin yon reyalite."  
  
Direktè Populous, Meg McWilliam, te deklare, "Belmont Park te toujou yon sit ikonik 
kote moun rasanble, epi pase istwa li yo rich ak inovasyon kous tandans yo. Pandan l 
ap travay ansanm ak NYRA, Populous byen adapte pou l ede reyalize vizyon yo pou 
nouvo Belmont Park la, respekte eritaj lokal la pandan y ap reyenvante yon eksperyans 
klas mondyal ki aksesib, dinamik ak inatandi."  
  



Prezidan Konsèy Metye Batiman ak Konstriksyon (Building and Construction 
Trades Council) Konte Nassau ak Suffolk la, Matthew Aracich, te deklare, 
"Renovasyon Tribin Belmont Park la pral fè Empire State tounen bijou sakre nan mond 
kous cheval la. Imajinasyon NYRA a ba nou opòtinite pou aplodi yon gayan nan estil—li 
se yon lansman esansyèl pou atire vizitè Long Island ki vle pran plezi pou yon jounen 
antye. Mwen bat bravo pou Gouvènè Hochul ak Prezidan NYRA, David O'Rourke paske 
yo te asire ke destinasyon enpòtan sa a fini ak yon akò travay pwojè ki kreye 3,700 djòb 
konstriksyon sendika ak 740 djòb pèmanan. Li enpòtan pou sonje ke nouvo etablisman 
ranplasman sa a se yon fraksyon nan gwosè orijinal la men li pral jenere 155 milyon 
dola nan aktivite ekonomik ansanm ak 10 milyon dola nan nouvo revni taks leta ak lokal 
yo."  
  
Enfòmasyon sou New York Racing Association (NYRA)  
New York Racing Association, Inc. (NYRA) se yon òganizasyon san bi likratif ke Eta 
New York bay franchiz pou fè kous cheval pi-san nan Aqueduct Racetrack, Belmont 
Park ak Saratoga Race Course. Pis NYRA se poto mitan ekonomi kous cheval Eta New 
York la, ki responsab 19,000 djòbn ak plis pase 3 milya dola enpak chak ane nan tout 
eta a.  

